
საქართველოში არადომინანტური ეთნიკური ჯგუფის წარმომადგენელი ქალები ძალადობის 

მომატებული რისკის ქვეშ არიან და განიცდიან მრავალმხრივ ჩაგვრას გენდერის, ეთნიკური და 

რელიგიური კუთვნილებისა და ეკონომიკური უთანასწორობის გამო.  ჩაგვრის სხვადასხვა 

სისტემების თანაკვეთა ძალადობის უნიკალურ გამოცდილებას ქმნის, რისი სიღრმისეული 

შესწავლა და კონტექსტის გათვალისწინებით საპასუხო პოლიტიკის შემუშავება შეუძლებელია 

ინტერსექციური მიდგომის გარეშე. აღნიშნული მიდგომა ჩაგვრის/უთანასწორობის სხვადასხვა 

გამოვლინებების იერარქიზების ნაცვლად, მათ თანადროულ არსებობასა და ურთიერთქმედებას 

აანალიზებს. მხოლოდ იმის აღიარება, რომ ეთნიკური უმცირესობების ქალები მრავალმხრივ 

ჩაგვრას განიცდიან არასაკმარისია იმის შესწავლის გარეშე თუ როგორ ასაზრდოებენ 

უთანასწორობის სისტემები ერთმანეთს. პატრიარქატი, ნაციონალიზმი,  არსებული პოლიტიკური 

და ეკონომიკური კონტექსტი,  სოციალური იზოლაცია, დაუცველობის განცდა, პოლიციისადმი 

უნდობლობა და ყველა ამ ფაქტორის ერთობლიობა არადომინანტური ეთნიკური ჯგუფების 

წარმომადგენელი ქალებისთვის განსაკუთრებულად ძალადობრივ გარემოს ქმნის.  

 

საქართველოში 2006 წელს იქნა მიღებული კანონი ქალთა მიმართ ძალადობის ან/და ოჯახში 

ძალადობის აღკვეთის, ძალადობის მსხვერპლთა დაცვისა და დახმარების შესახებ, რაც ქალთა 

მიმართ ძალადობაზე რეაგირებისა და პრევენციისთვის საჭირო სამართლებრივი ჩარჩოს შექმნას 

ჩაუყარა საფუძველი. 2010 წელს ამოქმედდა პირველი სატელეფონო ცხელი ხაზი ოჯახში 

ძალადობის მსხვერპლთათვის და გაიხსნა პირველი თავშესაფარი. 2012 წლიდან ოჯახში 

ძალადობა სისხლის სამართლის დანაშაული გახდა, ხოლო 2017 წელს სტამბოლის კონვენციის 

რატიფიკაცია მოხდა. 2018 წელს შინაგან საქმეთა სამინისტროში დაფუძნდა ადამიანის უფლებათა 

დაცვისა და ხარისხის მონიტორინგის დეპარტამენტი  (UN Women, 2021, გვ. 71). 2019 წელს 

მიღებულ იქნა კანონი სექსუალური შევიწროების შესახებ და შესაბამისი ცვლილებები შევიდა 

შრომის კოდექსსა და ადმინისტრაციული სამართლადარღვევების კოდექსში. საქართველოში 

კანონმდებლობით აკრძალულია 18 წლამდე პირთან ქორწინების რეგისტრაცია, თუმცა ხშირია 

არასრულწლოვანთა არარეგისტრირებული ქორწინებები, რისი რეგულირებაც ვერ ხერხდება.  

გარდა ამისა, საქართველო ქალთა მიმართ ძალადობის აღმოფხვრისკენ მიმართული მრავალი 

მნიშვნელოვანი დოკუმენტის ხელმომწერია.1 საერთაშორისო და ეროვნული ვალდებულებების 

მიმართულებით არსებული პროგრესის მიუხედავად,  საქართველოში ქალთა მიმართ ძალადობის 

პრობლემა მწვავედ დგას, რაც სუსტ სააღსრულებო მექანიზმზე მიუთითებს. არსებული 

მონაცემების თანახმად, ქალები განიცდიან ძალადობის სხვადასხვა ფორმებს. ხოლო   სოციალური 

და სამართლებრივი მხარდაჭერის ნაკლებობა და გაბატონებული გენდერული ნორმები არ იძლევა 

არსებული ვითარების სრულად დანახვის შესაძლებლობას (UN Women, 2021, გვ. 72). ეთნიკური 

უმცირესობის წარმომადგენელი ქალებისთვის ძალადობის რისკი განსაკუთრებულად გაიზარდა 

COVID-19 პანდემიის დროს, რადგან ეთნიკური უმცირესობებით დასახლებულ ტერიტორიებზე 

უსაფრთხოების მკაცრი ზომები მოქმედებდა და ქალებს იზოლაციაში აქცევდა. გარდა ამისა, 

შეზღუდვების შედეგად ოჯახებში შემცირდა ეკონომიკური რესურსები, რაც ძალადობის 

მაპროვოცირებელი ერთ-ერთი ფაქტორია.   

 

                                                      
1 გაეროს კონვენცია ქალთა მიმართ დისკრიმინაციის ყველა ფორმის აღმოფხვრის შესახებ (CEDAW), ქალთა მიმართ ძალადობის 

პრევენციისა და აღკვეთის შესახებ ევროპის საბჭოს კონვენცია (სტამბოლის კონვენცია), გაეროს სამოქალაქო და პოლიტიკურ 

უფლებათა საერთაშორისო პაქტი (ICCPR), სოციალურ, ეკონომიკურ და კულტურულ უფლებათა საერთაშორისო პაქტი (ICESCR), 

ბავშვთა უფლებების დაცვის გაეროს კონვენცია (CRC), გაეროს შეზღუდული შესაძლებლობის მქონე პირთა დაცვის კონვენცია 

(CPRD), ადამიანის უფლებათა დაცვის კონვენცია (ECHR), ჩარჩო კონვენცია ეროვნულ უმცირესობათა დაცვის შესახებ 

უკანასკნელ პერიოდში ჩატარებული კვლევების მიხედვით, პატრიარქალური გარემო ეთნიკური 

უმცირესობების ქალებისთვის ქორწინებასა და ოჯახს მთავარ პრიორიტეტად განსაზღვრავს იმ 

შემთხვევაშიც კი, თუ ქალები ქმრისგან და ოჯახის სხვა წევრებისგან ძალადობას განიცდიან. 

ძალადობა უმეტესად ნორმალიზებულია და მასზე საჯაროდ საუბარი მიუღებლად ითვლება, რაც  

პრობლემის მასშტაბების სრულად დანახვის საშუალებას არ იძლევა. გარდა ამისა, უმცირესობების 

ქალების დიდ ნაწილს  არ აქვს ქონების განკარგვის უფლება და საკუთრება ძირითადად კაცების 

სახელზეა გაფორმებული, რაც ქალებს ფინანსურ ავტონომიას უზღუდავს და ოჯახზე 

დამოკიდებულს ხდის. შემოსავლის ძირითად წყაროებს წარმოადგენს სოციალური დახმარებები, 

სოფლის მეურნეობა, წვრილმანი ვაჭრობა, საზღვარგარეთიდან გზავნილები.  ფორმალურად 

დასაქმებულთა დიდი ნაწილი საგანმანათლებლო დაწესებულებებშია დასაქმებული, სადაც 

ანაზღაურება ძალიან დაბალია. ეკონომიკური ფაქტორი  ზრდის ქალების მოწყვლადობას 

ძალადობის მიმართ და გარკვეულ შემთხვევებში ნაადრევი ქორწინების მიზეზიც ხდება. ამასთან, 

ენობრივი ბარიერის და არსებული ენის პოლიტიკის გამო, რომელიც გამორიცხავს უმცირესობების 

ენაზე ინფორმაციულ ხელმისაწვდომობას, პრობლემურია განათლების, ჯანდაცვის, სოციალური 

მომსახურების სერვისებზე წვდომა.  კვლავ ხშირია გოგოების ქორწინების მიზნით თავისუფლების 

აღკვეთის შემთხვევები, რისი პრევენციისთვის სათანადო პოლიტიკა არ ტარდება, ხოლო პოლიცია 

დროულად არ იღებს საჭირო ზომებს, რაც ეთნიკური უმცირესობების ჯგუფების მიმართ 

სტერეოტიპული დამოკიდებულებით აიხსნება. თავად თემის წევრების თქმით, ნაადრევი 

ქორწინების მიზეზი მძიმე სოციალური ფონი, სამომავლო პერსპექტივის არქონა და გენდერული 

უთანასწორობაა (საქართველოს სახალხო დამცველი, 2021). ამ ყველაფერთან ერთად, ისეთი 

ფაქტორები, როგორიცა საბაზისო ინფრასტრუქტურისა და ტრანსპორტის გაუმართაობა ზრდის 

ქალების აუნაზღაურებელი შრომის ტვირთს და მეტად დამოკიდებულს ხდის მათ კაც ოჯახის 

წევრებზე.  

 

საქართველოში ქალთა მიმართ ძალადობის გავრცელების შეფასების პირველი ეროვნული კვლევა 

2009 წელს ჩატარდა გაეროს მოსახლეობის ფონდის მიერ. კვლევის ძირითადი ამოცანა იყო 

მონაცემების მოპოვება ძალადობის სხვადასხვა ფორმების გავრცელების შესახებ და 

ძალადობაგამოვლილ ქალთა გამოცდილებების შესწავლა როგორც საქალაქო, ისე სასოფლო 

დასახლებებში. კვლევაში არადომინანტური ეთნიკური ჯგუფის წარმომადგენელი ქალებიც 

მონაწილეობდნენ, თუმცა მათი სპეციფიკური გამოცდილებების ცალკეული და სიღმისეული 

ანალიზი არ მომხდარა. კვლევის მონაწილე ქალების 6.9%-მა განაცხადა, რომ განუცდია ფიზიკური 

ძალადობა, ხოლო 3.9%-ს განუცდია სექსუალური ძალადობა. 4.7%-მა აღნიშნა, რომ ქმრებს და 

პარტნიორებს მათთვის ფული წაურთმევიათ.  14.3%-ს განუცდია ემოციური ძალადობა. 

გამოკითხული ქალების 35.9%-ის თქმით, პარტნიორიები სხვადასხვა ძალადობრივი ხერხებით 

ცდილობდნენ მათზე კონტროლის დამყარებას (ჩიტაშვილი et al., 2010, გვ.39-43). გამოკითხულთა 

უმეტესობას (78.3%) მიაჩნდა, რომ ოჯახური პრობლემები საჯაროდ არ უნდა განიხილებოდეს. 

კვლევის თვისებრივი ნაწილი მიზნად ისახავდა ძალადობასთან დაკავშირებული 

გამოცდილებების შესწავლასა და ქალთა შეხედულებების გარკვევას გენდერული როლებისა და 

ძალადობის მიმართ. ასევე, გენდერული ნიშნით ძალადობასთან ბრძოლის პოლიტიკის 

თავისებურებების დადგენას. მიზნის მისაღწევად სიღრმისეული ინტერვიუები ჩატარდა 

არადომინანტური ეთნიკური ჯგუფის წარმომადგენელ ქალებთანაც, კერძოდ, მარნეულის 

რეგიონში მცხოვრებ აზერბაიჯანელ ქალებთან. რესპონდენტებმა რეგიონის მასშტაბით 

ძალადობის ერთ-ერთ ყველაზე გავრცელებულ ფორმად ადრეული და იძულებითი ქორწინება 

დაასახელეს, რის შედეგადაც 12-13 წლის გოგოები განათლების მიღებას წყვეტენ და სოციალურად 

იზოლირდებიან. რესპონდენტების თქმით, ხშირია ტრეფიკინგის შემთხვევებიც (ჩიტაშვილი et al., 



 5 

2010, გვ.81). აშკარაა, რომ ძალადობის მასშტაბები გაცილებით მაღალია, ვიდრე კვლევაში ჩანს, 

რასაც ზემოთ ხსენებული ფაქტორები განაპირობებს.  

 

2014 წელს გაეროს ქალთა ორგანიზაციამ გამოაქვეყნა კვლევა “ეთნიკური უმცირესობების ქალთა 

საჭიროებები და პრიორიტეტები ქვემო ქართლის რეგიონში.” კვლევამ გამოავლინა, რომ 

აღნიშნულ რეგიონში მონაცემების შეგროვების დროს, 2013 წლისთვის, გენდერული 

სტერეოტიპები მყარად იყო ფესვგადგმული. ქალთა უმეტესობა (74%) ეთანხმებოდა მოსაზრებას, 

რომ ქალისთვის ყველაზე მნიშვნელოვანი ოჯახის შექმნა და შვილების გაჩენაა, კაცისთვის კი 

ოჯახის რჩენა. გამოკითხულ ქალთა 47%-ის აზრით, ოჯახის შენარჩუნება პრიორიტეტულია ქმრის 

მხრიდან ძალადობის შემთხვევაშიც კი (UN Women, 2014b, გვ. 8). აღნიშნული კვლევაც 

ადასტურებს, რომ არადომინანტური ეთნიკური ჯგუფების წარმომადგენელ ქალებს შორის 

გავრცელებულია ნაადრევი ქორწინების პრაქტიკა. კერძოდ, ქორწინებაში მყოფ ქალთა 32%-მა 

განაცხადა, რომ 18 წლამდე ასაკში დაქორწინდა. 5% დაქორწინდა 13-14 წლის ასაკში, 16% კი 15-16 

წლის ასაკში (UN Women, 2014b, გვ. 8). ამასთან, ქალების 3%-მა აღიარა, რომ მეუღლესთან ყოველ 

კვირა ჰქონდა კონფლიქტი, ხოლო 6%-ს მეუღლესთან კონფლიქტი თვეში რამდენჯერმე ჰქონდა. 

(UN Women, 2014b, გვ. 8). რესპონდენტების უმეტესობის თქმით, ბოლო 12 თვის განმავლობაში 

ოჯახში ფიზიკური ძალადობის შემთხვევა არ ჰქონიათ, თუმცა ხშირი იყო ფსიქოლოგიური 

ძალადობის ფაქტები. გამოკითხულ ქალთა 62% აცხადებდა, რომ ბოლო 12 თვის განმავლობაში 

მეუღლეს ერთხელ მაინც დაუყვირია მისთვის, ხოლო 27%-ისთვის ერთხელ მაინც მიუყენებია 

სიტყვიერი შეურაცხყოფა. ქალების შედარებით მცირე ნაწილი აღიარებს, რომ მეუღლეს ბოლო 

ერთი წლის განმავლობაში ერთხელ მაინც უკრავს ხელი (10%), გაურტყამს ხელი (6%), დამუქრებია 

ცეცხლსასროლი იარაღით ან დანით (3%), ჩაუკეტავს ოთახში ან სხვა დახურულ სივრცეში (1.4%) ან 

დაუმცირებია სხვების თანდასწრებით (6%). კვლევაში მონაწილე ქალთა უმრავლესობას (72%) არ 

ჰქონდა ფინანსური ავტონომია და მატერიალურად მეუღლეზე იყო დამოკიდებული. 

გამოკითხულთა 20%-ის თქმით, ბოლო 12 თვის განმავლობაში ქმარს მათთვის ფულის დახარჯვა 

აუკრძალავს (UN Women, 2014b, გვ. 8-9). კვლევის რესპონდენტთა 44%-მა აღნიშნა, რომ პოლიციას 

არ მიმართავს მის მიმართ უნდობლობის გამო, ხოლო 38% ფიქრობს, რომ მსგავსი დავები 

პოლიციის ჩარევის გარეშე უნდა გადაწყდეს (UN Women, 2014b).  აღნიშნული კვლევისა და 2009 

წლის კვლევის შედეგებს მივყავართ დასკვნამდე, რომ ეთნიკური უმცირესობების ქალების 

ძალადობასთან დაკავშირებული გამოცდილება განპირობებულია გენდერული ნორმებით, 

განათლებაზე, დასაქმებაზე, რესურსებზე, ჯანდაცვაზე, სოციალურ სერვისებზე წვდომის  

ნაკლებობით, რაც საჭიროებს სისტემურ მიდგომას. 

 

გაეროს ქალთა ორგანიზაციის 2014 წელს გამოქვეყნებული კვლევის მიხედვით, რომელიც 

ეთნიკური უმცირესობების ქალთა საჭიროებებსა და პრიორიტეტებს ეხება და ათი ეთნიკური 

ჯგუფის წარმომადგენლებს მოიცავს2 ნაადრევი ქორწინება ძირითადად ორი ფაქტორითაა 

განპირობებული: 1) შეხედულება, რომ ადრე დაქორწინება ახალგაზრდა ქალებისთვის 

უსაფრთხოების გარანტიაა (მოტაცებისგან იცავს); 2) ეკონომიკური ფაქტორები სასოფლო-

სამეურნეო სფეროში ჩართული მოსახლეობისთვის, რაც გულისხმობს ერთი მხრივ მეტ მუშახელს 

შინამეურნეობისთვის და მეორე მხრივ, ნაკლები მზრუნველობის და ხარჯის საჭიროებას ქალების 

ოჯახებისთვის (UN Women, 2014c, გვ. 18). ახალგაზრდა ქალების ქალების შეზღუდული წვდომა 

განათლებაზე, დასაქმებასა და რესურსებზე და აქედან გამომდინარე არსებული უპერსპექტივობის 

და უიმედობის განცდა ხშირ შემთხვევაში ძალადობრივ გარემოში დარჩენის მიზეზი ხდება. იმავე 

                                                      
2 კახეთში - ავარები, აზერბაიჯანელები, ქისტები/ჩეჩნები, ოსები, რუსი მალაკნები და უდები; სამცხე–ჯავა- 

ხეთში - სომხები და რუსი დუხობორები, რომა ქალები სხვადასხვა დასახლებებიდან. 

წელს ჩატარებული სხვა კვლევის მიხედვით, ეთნიკური უმცირესობების ქალთა უმრავლესობას არ 

სმენია საქართველოში მოქმედ სხვადასხვა საგანმანათლებლო პროგრამების შესახებ (UN Women, 

2014b). ქალები ნაკლებად იყენებენ არსებულ შესაძლებლობებს ინფორმაციის არქონის და 

დაგვიანებული მიღების გამო.  

 

აღნიშნული კვლევის მიხედვით, არადომინანტური ეთნიკური ჯგუფების წარმომადგენელ ქალებს 

შორის, ოჯახში ძალადობად უმეტეს შემთხვევაში ფიზიკური ძალადობა აღიქმება, ხოლო 

ძალადობის სხვა ფორმები, როგორიცაა ეკონომიკური და ფსიქოლოგიური ძალადობა ქალთა 

უფლებების დარღვევად არ განიხილება (UN Women, 2014c, გვ. 21). შეიძლება ითქვას, რომ 

ძალადობის ეს ფორმები ადრეული ასაკიდანვე ქალების ცხოვრების განუყოფელი ნაწილია, რისი 

გადააზრების დრო და სივრცე ქალების დიდ ნაწილს არასდროს ჰქონია.  გარდა ამისა, კვლევაში 

მონაწილე ეთნიკურ ჯგუფებში ხშირად ქალებისა და ბავშვების მიმართ ქმრებთან ერთად ოჯახის 

სხვა წევრების ძალადობენ.  არადომინანტური ეთნიკური ჯგუფების წარომადგენელი 

ძალადობაგამოვლილი ქალები იშვიათად მიმართავენ პრობლემის მოგვარების სამართლებრივ 

გზას და ცდილობენ საკითხის განხილვა ოჯახს არ გასცდეს. კვლევის თანახმად, ამ მოსაზრებას 

ეთანხმებიან როგორც მოძალადეები, ისე ძალადობაგამოვლილი ქალები.  კახეთში მცხოვრები 

აზერბაიჯანელი ქალების თქმით, ყოფილა შემთხვევა, როდესაც მათ უხუცესთა საბჭოსთვის 

მიუმართავთ, სამართლებრივი ძალის არქონის მიუხედვად, ამ გზით გარკვეული წარმატებისთვის 

მიუღწევიათ (UN Women, 2014c, გვ. 49). აღნიშნულ ჯგუფებში ძალადობის ერთ-ერთი ყველაზე 

გავრცელებული ფორმაა ეკონომიკური ძალადობა, რაც ეკონომიკურ რესურსებზე, სამსახურის 

ძიებაზე, ფინანსური რესურსების განკარგვაზე კონტროლის დაწესებას გულისხმობს. 

ეკონომიკური ძალადობის დროს, ხშირად ქალებს ხელფასის ოჯახისთვის გადაცემას აიძულებენ, 

უშლიან განათლების მიღებას და კარიერულ წინსვლას (UN Women, 2014c, გვ. 22). ხშირ 

შემთხვევაში, ქალებს გარკვეულ პოზიციებზე დასაქმებასაც უკრძალავენ, მაგალითად, ბევრ 

მათგანს ოჯახი უშლის მომსახურების სფეროში (სასტუმროსა ან რესტორანში) დასაქმებას. 

გამონაკლისია მაღაზიებში დასაქმება და სასოფლო-სამეურნეო პროდუქტების გზებზე გაყიდვა 

(UN Women, 2014c, გვ. 37).  

 

2014 წელს გაეროს ქალთა ორგანიზაციამ ჩაატარა ქალთა მიმართ ძალადობისა და ოჯახში 

ძალადობის აღქმის კვლევა თბილისში, კახეთსა და სამეგრელო-ზემო სვანეთში. რესპონდენტთა 

95.8%-ს ეთნიკურად ქართველები წარმოადგენდნენ. კვლევის მიზანი ქალთა და გოგოების მიმართ 

განხორციელებულ ძალადობასთან დაკავშირებული დამოკიდებულებებისა და არსებული 

სერვისების შესახებ ინფორმირებულობის შესწავლა იყო. გამოკითხულთა 77.8%-ს მიაჩნდა, რომ 

ოჯახში ძალადობას ადგილი აქვს ხშირად ან ძალიან ხშირად; მათი 66.8% პირადად იცნობს 

ძალადობაგამოვლილ ქალს, ხოლო 56.3% მოძალადეს (UN Women, 2014a, გვ. 6). ამავე წელს, გაეროს 

მოსახლეობის ფონდის მხარდაჭერით გამოქვეყნებული კვლევის “კაცები და გენდერული 

თანასწორობა საქართველოში” მიხედვით, კაცების და ქალების დიდი ნაწილი სექსუალური 

ძალადობის მსხვერპლებს ადანაშაულებდა ძალადობის შემთხვევებისთვის (UNFPA, 2014).  

 

2017 წელს, გაეროს ქალთა ორგანიზაციამ საქსტატთან თანამშრომლობით ქალთა მიმართ 

ძალადობის ეროვნული კვლევა ჩაატარა. კვლევის თვისებრივი ნაწილი მოიცავდა ფოკუს ჯგუფს 

მარნეულში მცხოვრებ აზერბაიჯანელ ქალებთან. აღნიშნული ეთნიკური ჯგუფის 

წარმომადგენლები საზოგადოებაში ნაკლებად ინტეგრირებულები არიან და მათი დიდი ნაწილი 

ქართულ ენაზე არ საუბრობს, რის გამოც ხშირად განიცდიან დისკრიმინაციას (UN Women, 2017, 

გვ. 103). კვლევის მიხედვით, ძალადობის ყველაზე გავრცელებული ფორმებია იძულებითი 

ქორწინება, ფსიქოლოგიური და ეკონომიკური ძალადობა, ასევე ფიზიკური და სექსუალური 

ძალადობა. ზემოთ განხილული კვლევების მსგავსად აღნიშნული კვლევაც ხაზს უსვამს 

იძულებითი ქორწინების პრობლემურობას. ქორწინების შემდეგ, ქალები ხდებიან ფსიქოლოგიური 

და ეკონომიკური ძალადობის მსხვერპლები ქმრისა და ქმრის ოჯახის მხრიდან. მათ ძირითად 

ფუნქციად რეპროდუქცია მოიაზრება და ბავშვის შესაბამის დროში არ გაჩენის შემთხვევაში მათზე 

ძალიან დიდი ფსიქოლოგიური ზეწოლა ხორციელდება (UN Women, 2017, გვ. 103). გარდა ამისა, 

აღნიშნულ ჯგუფში შრომის მკაცრი გენდერული განაწილებაა და ქალები ძირითადად სახლს 

არიან მიჯაჭვულები, რაც მათ ფინანსური დამოუკიდებლობის მოპოვების საშუალებას არ აძლევს. 

კვლევაში მონაწილე ქალებმა ისაუბრეს სექსუალურ ძალადობაზეც. მკაცრი გენდერული ნორმების 

თანახმად, ქალებს არ აქვთ უფლება უარი თქვან სექსუალურ კავშირზე ქმართან. წინააღმდეგობის 

გაწევის შემთხვევაში ისინი ფიზიკური ძალადობის მსხვერპლნი ხდებიან. 2017 წლის კვლევის 

შედეგად დადგინდა, რომ ქალები  ძალადობის შემთხვევაში იშვიათად მიმართავენ პოლიციას, 

მიუხედავად იმისა, რომ მათთვის მისაწვდომია პოლიცია და ნათარგმნია შემაკავებელი და 

დამცავი ორდერები. ქალები თავს იკავებენ თავშესაფრებით სარგებლობისგანაც (UN Women, 2017, 

გვ. 107). სხვადასხვა კვლევები ადასტურებს, რომ არადომინანტური ეთნიკური ჯგუფის 

წარმომადგენელ ქალებს შორის დაბალია პოლიციისადმი ნდობა. თავად პოლიციელებს აქვთ 

სტერეოტიპული შეხედულებები ეთნიკური უმცირესობების მიმართ, არსებულ პრობლემებს 

ძირითადად კულტურითა და ტრადიციებით ხსნიან. ბევრ მათგანს აქვს მსხვერპლთან 

კომუნიკაციის პრობლემა, რისთვისაც მისი ნდობის მოპოვება გადამწყვეტი მნიშვნელობისაა 

(საქართველოს სახალხო დამცველი; დემოკრატიისა და მმართველობის ცენტრი, 2022). აღნიშნული 

მიზეზების გამო უმეტეს შემთხვევებში ძალადობის შემთხვევები ყურადღების მიღმა, ოჯახს 

შიგნით რჩება. თავშესაფარში მცხოვრები ეთნიკური უმცირესობების ქალებისთვის ენობრივი 

ბარიერის გამო პრობლემას წარმოადგენს ფსიქო-სოციალური რეაბილიტაციის პროგრამებით 

სარგებლობა (საქართველოს სახალხო დამცველი, 2020). 

 

2021 წელს სოციალური სამართლიანობის ცენტრმა გამოაქვეყნა კვლევა  “საქართველოს მუსლიმი 

ქალების ყოფა და მათი ჩაგვრის მრავალშრიანი აღწერა.” კვლევა გვთავაზობს მარნეულისა და 

აჭარის მუნიციპალიტეტებში მცხოვრები რელიგიური და ეთნიკური უმცირესობების ქალების 

გამოცდილებების ინტერსექციურ ანალიზს და ეყრდნობა დაშვებას, რომ ადამიანების 

გამოცდილებაზე არსებული სოციალური სისტემები და ძალაუფლების ღერძები თანადროულ 

გავლენას ახდენს. კერძოდ, ეთნიკური და რელიგიური უმცირესობების ქალების ცხოვრებაზე 

გავლენას ახდენს როგორც პატრიარქატი, ისე არსებულ პოლიტ-ეკონომიკური სისტემა და 

ეთნორელიგიური ნაციონალიზმი (შალვაშვილი, 2021, გვ. 7). კვლევაში მონაწილე ქალების 

ნახევარი ფიზიკურ ძალადობაზე საუბრისგან თავს იკავებს, ხოლო მეორე ნახევარი ამბობს, რომ 

ფიზიკური ძალადობის შემთხვევების შესახებ იცის. ამასთან, ქალების ნაწილი ფიქრობს, რომ 

ძალადობის შემთხვევები შემცირებულია, რასაც ქალების განათლებას უკავშირებენ, თუმცა მეორე 

ნაწილი მიიჩნევს, რომ ძალადობის შემთხვევები არ შემცირებულა და ძალადობის გამომწვევ 

ფაქტორებად ეკონომიკურ სიდუხჭირესა და კაცების ალკოჰოლიზმს ასახელებენ (შალვაშვილი, 

2021, გვ. 36).  

 

კვლევაში მონაწილე ქალები ღიად საუბრობდნენ ფსიქოლოგიურ და ეკონომიკურ ძალადობაზე. 

მათი თქმით, ქალებზე ფსიქოლოგიურად ქმრებთან ერთად ოჯახის სხვა წევრებიც ძალადობენ, 

რაც ზემოთ განხილული კვლევების შედეგებს ეხმიანება. კვლევამ აჩვენა, რომ ეკონომიკური 

ძალადობა განსაკუთრებით გავრცელებულია სოფლად მცხოვრებ ქალებში, რომელთა დიდი 

ნაწილი სოფლის მეურნეობაშია ჩართული და ძალიან დიდი დატვირთით შრომობს, თუმცა ამ 

შრომიდან მიღებულ შემოსავალს კაცები განკარგავენ, რაც მათ ავტონომიას უზღუდავს. ხშირია 

შემთხვევები, როდესაც მოძალადე ქალს განათლების, ჯანდაცვის სერვისების მიღებას უზღუდავს 

და ყოველდღიური საჭიროებებისთვისაც არ აძლევს ფულს (შალვაშვილი, 2021, გვ. 37). ცხადია, 

დამოუკიდებლობის არ ქონის პირობებში განსაკუთრებით რთულია ძალადობრივი სიტუაციისგან 

თავის დაღწევა. ამას ემატება შვილების საჭიროებები და მათთან დაკავშირებული ხარჯები, ასევე 

ისიც, რომ ძალადობა ტაბუდადებული თემაა და მასზე საჯაროდ საუბარი მიღებული არაა, რაც 

ქალებს საზოგადოებისგან გარიყვის საფრთხეს უქმნის. აჭარელმა რესპონდენტებმა აღნიშნეს, რომ 

ხშირად ქალების მოძალადისგან გაცალკევება შვილებთან დაშორებასაც ნიშნავს, რადგან ქმრის 

ოჯახი დედებს  ბავშვების წაყვანას უშლით და ზოგჯერ მათ ნახვასაც უკრძალავს.  

 

კვლევამ აჩვენა, რომ ეთნიკური და რელიგიური უმცირესობის წარმომადგენელი ქალებისთვის 

პრობლემაა ალიმენტის მოთხოვნაც, რასაც ენობრივი ბარიერი და ინფორმაციის ნაკლებობა 

განაპირობებს. გარდა ამისა, ალიმენტით გათვალისწინებული თანხა უმეტეს შემთხვევებში ოჯახის 

ძირითად საჭიროებებსაც ვერ ფარავს.  (შალვაშვილი, 2021, გვ. 38). ხშირ შემთხვევაში ქალებს, 

რომლებიც ძალადობის სხვადასხვა ფორმებზე საუბრობენ არ უჯერებენ. განსაკუთრებით, თუ 

მათი ქმრის ოჯახი ადგილობრივად გავლენიანია. რესპონდენტების გამოცდილებით, 

საზოგადოების მხრიდან მხარდაჭერის შანსი იზრდება თუ ქალის გვერდით რომელიმე 

არასამთავრობო ორგანიზაცია ან მუნიციპალიტეტი დაუდგა გვერდით. პრობლემაა, რომ ხშირად 

სახელმწიფო სტრუქტურებში დასაქმებულ პირებს აკლიათ გენდერული სენსიტიურობა 

(შალვაშვილი, 2021, გვ. 40). კვლევაში მონაწილე ქალებმა გაიხსენეს შემთხვევები, როდესაც 

სახელმწიფო სტრუქტურებმა ხარვეზულად იმუშავეს და ძალადობაგამოვლილ ქალს 

მოძალადესთან დაბრუნება მოუწია. პრობლემურია ბევრ რეგიონში თავშესაფრის არ არსებობა და 

არსებულ თავშესაფრების ადგილების ნაკლებობა. გარდა ამისა, ქალებს თავშესაფარში დარჩენა 

მხოლოდ განსაზღვრული ვადით შეუძლიათ და მათი გრძელვადიანი მხარდაჭერა და 

ეკონომიკური დამოუკიდებლობის ხელშეწყობა არ ხდება. მუნიციპალიტეტებში 

ძალადობაგამოვლილი ქალებისთვის არ არის ხელმისაწვდომი ფსიქოლოგიური სერვისი. ასევე, 

არის სოციალური მუშაკების და თარჯიმნების დეფიციტი. აღნიშნული პრობლემების სიმწვავე 

განსაკუთრებულად გამოიკვეთა პანდემიის დროს, როდესაც ძალადობის შემთხვევებმა იმატა. 

 

 სხვა კვლევების მსგავსად, აღნიშნული კვლევის რესპონდენტებიც ხაზს უსვამენ ადრეული და 

იძულებითი ქორწინების პრობლემას. ქალები აჭარიდან ამბობენ, რომ ბოლო პერიოდში ამ მხრივ 

დადებითი ტენდენცია შეიმჩნევა, ხოლო მარნეულის მუნიციპალიტეტში მცხოვრები ქალები 

ადრეული ქორწინების სოციალურ და ეკონომიკურ მიზეზებზე საუბრობენ. მათი თქმით, ხშირად 

გოგოებს იმიტომ აქორწინებენ ნაადრევად, რომ ოჯახებს მათი რჩენის სახსრები არ გააჩნიათ, რაც 

2014 წელს ჩატარებული კვლევის შედეგებს ეხმიანება. საზოგადოება ქალებს “ტვირთად” მიიჩნევს, 

თუმცა არ აძლევს განათლების მიღებისა და თვითრეალიზაციის საშუალებას, რაც მათ მუდმივად 

სუბორდინირებულ მდგომარეობაში ამყოფებს. 

 

2022 წელს სახალხო დამცველის აპარატისა და დემოკრატიისა და მმართველობის ცენტრის მიერ 

ჩატარებულმა კვლევამ3 გამოავლინა, რომ ადრეული ქორწინების საქმეებზე სხვადასხვა უწყებებს 

შორის კოორდინაცია და რეფერირების სისტემები გამართულად არ მუშაობს, რასაც ისიც 

განაპირობებს, რომ სხვადასხვა სპეციალისტებს, განსაკუთრებით მასწავლებლებს არ აქვთ 

საკმარისი ინფორმაცია ადრეული ქორწინების შემთხვევების გამოვლენისა და შემდგომი 

                                                      
3 აღნიშნული კვლევის ფარგლებში სხვადასხვა რეგიონებში  ჩატარდა შეხვედრები 

სამართალდამცავებთან, სახელმწიფო ზრუნვისა და ტრეფიკინგის მსხვერპლთა, დაზარალებულთა 

დახმარების სააგენტოს წარმომადგენლებთან, მანდატურის სამსახურის თანამშრომლებთან, 

სკოლის მასწავლებლებთან და ადმინისტრაციასთან და სკოლის მოსწავლეებთან. 

პროცედურების შესახებ. გარდა ამისა, უწყებებს უჭირთ ნაადრევი ქორწინების ისეთ საქმეებზე 

რეაგირება, რომლებიც დანაშაულის ნიშნებს არ ქმნის, მაგალითად, ნიშნობის შემთხვევაში ვერ 

ხერხდება იძულებით ქორწინების ფაქტის გამოკვეთა. პრობლემურია დაზარალებულების 

გამოკითხვისა და გაუპატიურების შემთხვევაში ექსპერტიზის ტექნიკები. ამასთან, საქმეებში არ 

ხდება გენდერული დისკრიმინაციის მოტივის დადგენა (საქართველოს სახალხო დამცველი; 

დემოკრატიისა და მმართველობის ცენტრი, 2022, გვ. 8-9). ამ და სხვა პრობლემების გამო ვერ 

ხერხდება ნაადრევი ქორწინების შემთხვევებზე შესაბამისი რეაგირება და მათი პრევენცია. 

კვლევის რესპონდენტებს თქმით, ადრეული ქორწინების შემთხვევები ძირითადად ეთნიკური 

უმცირესობებით დასახლებულ რეგიონებში ხდება და მსგავსი შემთხვევების რაოდენობამ 

რაოდენობამ ქვემო ქართლის რეგიონში პანდემიის დროს იმატა. რესპონდენტებმა ისაუბრეს 

ქალებისთვის ფსიქოლოგიური მხარდაჭერის ნაკლებობაზე და მათთან კომუნიკაციის 

პრობლემაზე. ხშირ შემთხვევაში ფსიქოლოგებმა არ იციან აზერბაიჯანული და სომხური ენები, 

რაც მათ არასრულწლოვნებთან კომუნიკაციას ართულებს (საქართველოს სახალხო დამცველი; 

დემოკრატიისა და მმართველობის ცენტრი, 2022, გვ. 41). არასაკმარისია სოციალური მუშაკების 

რაოდენობა, რომელთაგანაც თითოეულს ზედმეტად ბევრი ფუნქცია აქვს შეთავსებული. ეს და 

ინფრასტრუქტურული პრობლემები ხელს უშლის მათ სათანადო რეაგირებაში.  

 

საქართველოს სახალხო დამცველის აპარატის მიერ 2022 წელს ჩატარებული კვლევის მიხედვით, 

რომელიც არადომინანტური ეთნიკური ჯგუფების წარმომადგენელი ქალებისა და გოგოების 

სექსუალური და რეპროდუქციული ჯანმრთელობისა და უფლებების კუთხით არსებულ 

მდგომარეობას ეხება, ეთნიკური უმცირესობების წარმომადგენელ ქალებს არ მიეწოდებათ 

ინფორმაცია კონტრაცეფციის საშუალებებსა და ოჯახის დაგეგმვასთან დაკავშირებით. ხშირ 

შემთხვევაში ინფორმაციის ნაკლებობას ენობრივი ბარიერი განაპირობებს, რაც შემდგომ 

სექსუალური და რეპროდუქციული ჯანმრთელობის დარღვევას იწვევს. ხშირია ქალების 

რეპროდუქციის კონტროლის შემთხვევებიც. ორსულობა და დედობა ქალის სურვილის 

გაუთვალისწინებლადაა წახალისებული (იმერლიშვილი, 2022). კვლევის მიხედვით, სერვისების 

გეოგრაფიული და ფინანსური მიუწვდომლობა, ასევე ენობრივი ბარიერი არადომინანტური 

ეთნიკური ჯგუფების წარმომადგენელ ქალებს რეპროდუქციული ძალადობის მიმართ 

განსაკუთრებით მოწყვლადს ხდის. 

 

 

2021 წელს  ორგანიზაციამ “ჩვენ ვიკვლევთ” ჩაატარა კვლევა, რომელიც საქართველოში მცხოვრები 

ეთნიკურად სომეხი და აზერბაიჯანელი ქალების უსაფრთხოების პრობლემებს შეისწავლის. 

კვლევა უსაფრთხოებისადმი ინტერსექციურ მიდგომას იყენებს და ეთნიკურ უმცირესობების 

ქალთა პირადი, ეკონომიკური, სასურსათო, ჯანმრთელობისა და პოლიტიკური უსაფრთხოების 

ანალიზისთვის უსაფრთხოების მულტისექტორულ ჩარჩოს იყენებს. კვლევის მიხედვით, 

ეთნიკურად აზერბაიჯანელი და სომეხი ქალები საქართველოში ორმაგად მოწყვლადები არიან 

გენდერისა და ეთნიკური მიკუთვნებულობის გამო. კვლევა ქალთა უსაფრთხოებას უკავშირებს 

სახლში დაცულობის შეგრძნებას და ქალთა მიმართ ძალადობის საკითხს ეროვნული 

უსაფრთხოების პრობლემად განიხილავს.   

 

კვლევის თანახმად, პირად უსაფრთხოებასთან დაკავშირებული რისკების საპასუხოდ 

არადომინანტური ეთნიკური ჯგუფების წარმომადგენელი ქალებისთვის ხშირად დუმილი და 

უხილაობა გადარჩენის სტრატეგიაა (მოდებაძე, 2021, გვ. 21). კვლევის მონაწილე ეთნიკური 

უმცირესობის წარმომადგენელი ქალები საკუთარი და სხვა ქალების გამოცდილებაზე 

დაყრდნობით ამბობენ, რომ მათთვის სიჩუმე გადარჩენის გზაა, რადგან პოლიციისთვის 

მიმართვის შემთხვევაში წასასვლელი არსად ექნებათ, ქმართან დაბრუნება კი სახიფათო იქნება 

(მოდებაძე, 2021, გვ. 21). რესპონდენტებმა აღნიშნეს, რომ მათ საზოგადოებაში ოჯახში 

ძალადობასთან დაკავშირებით დუმილი ნორმალიზებულია, რაც კულტურულ სტიგმასთან და 

სტერეოტიპებთან ასოცირდება. გარდა ამისა, ქალებს არ აქვთ საკმარისი ინფორმაცია ოჯახში 

ძალადობასთან დაკავშირებით და არ აქვთ მხარდამჭერი ქსელი და ინსტიტუციური მხარდაჭერა.  

 

ზემოთ განხილულ კვლევებზე დაყდნობით შეიძლება ითქვას, რომ არადომინანტური ეთნიკური 

ჯგუფების წარმომადგენელი ქალები ჩაგვრის მრავალ განზომილებაში ექცევიან. მათი დიდი 

ნაწილი ადრული ასაკიდანვე კარგავს კონტროლს საკუთარ უსაფრთხოებაზე. ენობრივი და 

კულტურული ბარიერების გამო დომინანტური საზოგადოებისგან გარიყული ქალები დუმილის 

დარღვევით საკუთარი თემის წევრებისგან გარიყვის საფრთხის წინაშეც შეიძლება აღმოჩნდნენ, 

რაც პოლიციისადმი ნდობის და მათზე მორგებული სახელმწიფო სერვისების არ არსებობის, ასევე 

ფინანსური დამოუკიდებლობის არქონის პირობებში ძალიან რთულად გადასალახია. 

სახელმწიფოს პოლიტიკა სუსტი და არათანმიმდევრულია. ის არ ითვალისწინებს 

არადომინანტური ეთნიკური ჯგუფის წარმომადგენელი ქალების სპეციფიკურ საჭიროებებს და 

აღნიშნული პრობლემის კომპლექსურ ხასიათს. უმეტეს შემთხვევებში ეთნიკური უმცირესობების 

ქალების მიმართ ძალადობის საკითხი მხოლოდ რელიგიისა და კულტურის ჭრილში განიხილება 

და პრობლემის სხვა შრეები ყურადღების მიღმა რჩება.  სწორედ ამიტომ, აუცილებელია ეთნიკური 

უმცირესობების წარმომადგენელი ქალების   საჭიროებებისა და გამოწვევების სიღრმისეული და 

მუდმივად განახლებადი კვლევა, რაც მათი მრავალმხრივი გაძლიერებისკენ მიმართულ ნაბიჯებს 

ჩაუყრის საფუძველს.  

